
Na celebración deste ano do “Día Mundial dos Humidais”  ADEGA (Asociación para a Defensa Ecolóxica de Galiza) na comarca de Ferrolterra, quere facer público o seguinte:  
Dende hai 40 anos, o 2 de febreiro é dedicado á celebración do día dos Humidais. A data conmemora a sinatura na cidade iraniana de Ramsar, do Convenio Relativo aos Humidais de Importancia internacional, no que se marcaron os obxectivos para a conservación e xestión deste tipo peculiar de ecosistemas.

En Galicia esta celebración do día dos Humidais ven marcada por dous elementos. O primeiro é o escaso número de Humidais de importancia internacional que posúe o territorio galego, malia ser un dos que maior número de humidais conservan do SW Europeo. O desinterese da administración autonómica pola conservación da natureza queda patente cando soamente 5 dos máis de 1.100 humidais coñecidos en Galicia, foron incluídos na lista de Humidais de importancia internacional.

O segundo elemento, máis dramático, está relacionado coa nosa comarca e ven marcado pola desastrosa xestión efectuada no Humidal de importancia internacional da Frouxeira, despois da apertura brutal co conseguinte baleirado que realizou a finais do ano 2009 a Consellería do Medio Rural e que deixou a lagoa nun moi mal estado de conservación.
O propio Conselleiro do Medio Rural declaraba, no día dos Humidais de hai un ano, que na apertura “se lles foi a man” e prometía que antes de fin de ano disporíase dun "plan científico para conservar os humidais". Estas declaracións foron posteriormente ratificadas en sede parlamentaria. Transcorrido un ano dende estas declaracións, e despois de non terse tomado ningunha medida para corrixir os efectos deste baleirado por parte da Consellería, administración responsabel do seu coidado, os peores temores de ADEGA non só se confirmaron, senón que se viron superados.
Esta lagoa pasou 12 meses agónicos, aberta, cun réxime de inundación propio dunha marisma e non dunha lagoa costeira, cunha lámina de auga variabel en función das mareas, o que ocasionou a erosión do sistema dunar coa desaparición de parte das dunas que a protexían do mar (algo que calquera pode observar) o cal unido á desaparición da barreira que pechaba a lagoa, fainos albergar moi malos presaxios sobre a súa recuperación. Os estudios e plans apuntados polo Conselleiro levoullos o vento, ou se cadra só eran cortinas de fume para saír do paso despois de tan terribel metedura de pata.

Ao longo de todo este periodo a nosa asociación denunciou estes feitos, e segue a reclamar medidas para a recuperación deste humidal, así como medidas de vixilancia e control, pois en todo iste tempo seguen a realizarse actividades que alteran o medio e que incluso constitúen infraccións (cans ceibes, presencia de quads, etc.).
Con situacións coma ista, evidénciase a falla de interese pola conservación e xestión destes ecosistemas por parte da Consellería do Medio Rural, algo que tamén se pode facer extensivo a outros organismos autonómicos, como é o caso de Portos de Galicia, quen pasando olimpicamente da lei, está a transformar o Humidal de Ortigueira para instalar un porto e unha praia artificial.

Tampouco quereriamos pasar por alto a situación doutras zonas da comarca que veñen sufrindo agresións que xa vimos denunciando reiteradamente, como é o caso do humidal de Mandiá, o mellor humidal de interior que posúe o concello de Ferrol, actualmente danado polos viais e conexións de acceso ao porto exterior e con risco de desaparecer definitivamente se se leva a cabo a realización dun polígono industrial de apoio ao porto exterior, e cuxo proxecto saíu a exposición pública no DOG do 28.1.2009 e ao que temos presentado alegacións polo alto impacto ambiental. Actualmente a demanda de novo solo industrial é practicamente nula na comarca, e hai grande cantidade de superficie baleira nos polígonos adxacentes. 

No día dos Humidais, a Convención de Ramsar, promove o seu uso sostible, e o dos seus recursos. Ambas as dúas metas distan moito de ser alcanzadas en Galicia, situación que non vén máis que a confirmar o desinterese, da actual Consellería do Medio Rural, pola conservación da biodiversidade.

